
Tilstanden i villreinstammen i Vest-Jotunheimen. 

 
Viser til rapport av 11-12-08 som omhandlar resultat frå totalteljing den 25-11-08, nedgangen 

i stammen og moglege grunnar til denne nedgangen. 

Frå vinteren 2003/04 og fram til no har det berre gått nedover med tal dyr i stammen, sjølv om 

det dei 2 siste åra ikkje har vorte jakta. 

Det har ikkje vore inngrep eller andre tiltak i villreinområdet siste åra som har gått utover 

reinen sin bruk av området. Vinterbeita har klart betra seg, men berre dei ytre deler av 

området har vorte nytta av reinstammen og det har ført til nedbeiting av lav der. 

I nemnde periode frå 2003/04 og fram til sist vinter var det mykje jerv i villreinområdet. 

Vinteren 2009 vart det teke ut 1 jervetispe med 2 ungar og ein vaksen hann i området.  

Villreinstammen i Vest-Jotunheimen har siste åra vore i dårleg kondisjon og vert av den 

grunn meir utsett for uro og angrep av jerven. Ein reduksjon av bestanden av jerv, vil nok vera 

positivt for villrein i dette området.   

Bestanden av kongeørn i området er stor og denne har ikkje endra seg. 

 

 

 

Møter og oppfølging. 

 
Villreinutvale t hadde 3 møter der nedgangen i villreinstammen var hovudemne: 

 

- møte i lokalstyre for Luster den 27.01.09. 

- møte i hovudstyre den 02.03.09. 

- møte i hovudstyre den 02.04.09. 

 

Den 27.03.09 heldt Fylkesmannen i Sogn og Fjordane informasjonsmøte om villreinstammen 

i Vest-Jotunheimen.  Med på dette møtet var representantar frå Direktoratet for 

naturforvaltning, Fylkesmannen i Sogn og Fjordane, Villreinnemnda for Sogn og Fjordane, 

Villreinutvalet for Vest-Jotunheimen, Luster kommune, Årdal kommune, Statens naturoppsyn 

og Tilsynsutvalet for Jotunheimen nasjonalpark. 

 

Konklusjon etter dette møtet vart: 

 

1. SNO lagar brosjyre som omhandlar villrein og ferdsel, bandtvang m.m. 

2. Det vert sett i gang overvaking/registrering i 2009 med fagleg støtte frå NINA. 

3. DNA -prøvar skal samlast inn for mellom anna å undersøka om rein har trekt ut av 

området. 

 

2 av desse tiltaka er sette i gang: 

SNO har laga brosjyre og plakat om villrein og ferdsel.  

Tilsyn og registrering av villreinstammen er utført med fagleg støtte frå NINA. Og 

kalveteljing vart utført den 26.06.09. 

 

 

På møtet lova Fylkesmannen at det skulle avsetjast midlar til støtte i arbeidet med oppfølging 

av villreinstammen i Vest-Jotunheimen. Den 22.06.09 vart det ført over kr. 50000,- frå 

Fylkesmannen i Sogn og Fjordane til Villreinutvalet.  



Villr einen sin bruk av området vinter/vår 2008-09. 

 
Villreinutvalet har kjøpt tenester frå Fjelloppsynstenesta i Luster kommune til registreringar 

og tilsyn med villreinstammen i Vest-Jotunheimen. Frå desember i 2008 og til no har det vore 

ført tilsyns- og registreringsarbeid: 

 

-  I desember månad kom den største flokken på til saman ca 150 dyr inn til området ved    

   Gruvefjellet og Falkanosi.   

   14 storbukkar kom til Berdalsfjellet og 9 storbukkar til Berdalsbandet. 

   Det var også spor etter nokre få dyr i Yttre-Offerdal, men desse vart ikkje sett. 

 

-  I januar månad trekte den største flokken på ca 150 dyr lengre vestover til Kupevatna og      

   Feigedalen. Det var lite snø og fine forhold for dyra i dette området. 

   Bukkeflokken på 14 trekte  nordaustover til Dyrhaugsryggen og bukkeflokken på 9 trekte  

   nordover til Soleiebotn. Framleis er det  fine forhold for rein med lite snø og ikkje ising. 

 

-  I februar månad vart den største flokken på ca 150 dyr gåande i mykje same område som  

   månaden før. Dei trekte litt lenger vestover. Foto vart teke av flokken frå helikopter i      

   samband med SNO si rovviltregistrering. Bilda var såpass gode at det gjekk an å telja dyra     

   og talet var det same som under totalteljinga i november 2008,  150 dyr. 

   Storbukkeflokken på 14 dyr trekte etterkvart nordover til Helgedalsnosi og Gjesingafjellet. 

   Bukkeflokken på 9 dyr  vart gåande i Soleiebotn og nordover til Ringsdalen. 

 

-  I mars månad vart alle 3 flokkane gåande i same området som månaden før, men 3 bukkar  

   trekte ut frå den største flokken på 150 dyr og kom nordaustover til Berdalen. 1 storbukk   

   vart observert åleine ved Øystølen i Kinsedalen. 

 

-  I april  månad var den største flokken ved fleire høve observert då den var heilt vest til   

   Holtane og Bergheimsnosi. Snøen trekte seg etter kvart bort frå avdrifter i lågare deler og  

   reinen trekte difor nedover mot desse stadene. 14 ungbukkar trekte ut frå flokken på ca 150  

   dyr og drog nordover til Mårdalen og Nobbafjellet. 

   Storbukkane i indre deler av villreinområdet trekte nedover i lågare deler mot Turtagrø der  

   flekker av bar mark etter kvart vart større. 

    

-  I mai månad starta kalvinga og det vart då ført ekstra tilsyn. Den største flokken der  

   innhaldet var mest simler, heldt seg i området frå Husadalsvatnet og vestover til Feigedalen   

   og Hanafossen. Dyra var no meir spreidd utover i området, noko som er vanleg under   

   kalvinga og like etter. Simlene trekker ut og vil vera åleine når kalven skal koma til verda. I    

   dette området heldt dei seg til kalvinga var over. For ikkje å uroa i denne perioden vart det      

   halde god avstand og observert mest frå andre sida av dalen. 

   Fyrste kalven vart observert 3. mai og kalvinga var topp mellom 10. og 15. mai. 

   Simlene heldt seg i område med lite eller ikkje snø under kalvinga. På kalvingstaden vart  

   det observert kongeørn ved fleire høve. 

   Flokkane med storbukk som har hatt tilhald i fjella over Turtagrø trekte ned på groen og vart   

   observerte nedover i Bergsdalen i skogen. Dei gjekk no ved fleire høve samla og på det  

   meste vart det talt 26 storbukkar. Men dei delte seg oppatt i mindre flokkar når dei kom  

   oppatt på fjellet og såleis vart det vanskeleg å få sikkert tal. Av den grunn kan nok tal bukk    

   vera litt  høgare enn rekna med.   

   Ungbukkane som skilde seg ut frå flokken på 150 dyr vart observerte beitande på groen i        

   Mårdalen. Tal dyr i denne flokken var 14, men her kan det  vera fleire. 



-  I juni  månad kom etter kvart simler og ungdyr saman att i ein såkalla fostringsflokk i  

    same område, men trekte etter kvart høgare opp. Den 26. juni vart det utført kalveteljing,       

    resultat og meir omtale lenger bak i rapporten. 

   Storbukkane ved Turtagrø trekte etter kvart som groen kom oppover i høgda og inn mot   

   Styggedalen og Svartefjellet.  Etter spor å døma trekte ein mindre flokk vidare over til    

   Gjertvassdalen,  Botolfsnosi og til Maradalen. 17 storbukkar vart observerte i    

   Styggedalen - sjå foto under, og 3 på Svartefjellet. Mest truleg reiser desse også vidare til   

   Maradalane seinare. Dette området, på austsida av Hurrungane, har i alle år vore ein   

   ettertrakta opphaldstad for villreinstammen i Vest-Jotunheimen på sommartid og då spesielt  

   storbukkane. Her er svært frodig og godt sommarbeite med brear og lite trafikk som uroar  

   dyra. 

   På oppsynsrundar denne vinteren har det ikkje vorte funne daude reinsdyr, med unntak av  

   dei 2 som vart funne under totalteljinga i november 2008. 

 

 

 

 

 

 

 

 
 

Bukkeflokk som kviler på snøfonn i Styggedalen den 10. juli 2009 

 

 



Opplegg og resultat frå kalveteljinga. 
 

Tidspunkt:  

 

Fredag den 26. juni 2009, frå klokka 1400 til 1500. 

 

 

Helikopter:  

 

Helikopter Utleie A/S, Stryn.  Dette helikopteret var i området på anna oppdrag og vart då 

nytta for å spara tilflygingskostnad. 

 

 

Forhold:  

 

Varmt, fint ver førde til at reinsdyra måtte på snø og vart då lettare å oppdaga. 

 

 

Dekningsområde: 

 

Flyginga starta frå Skjolden og det vart undersøkt utover til Krokadalen, oppatt ved 

Sippelhaug til Skarvedalsbandet, Slettedalen, Gruvefjellet og Nobbafjelli. 

Området som vart undersøkt er innsirkla på vedlagt kart. 

Det vart denne dagen leita i områda som det var mest sannsynleg at fostringsflokkane hadde 

tilhald. 

 

 

Teljemetode: 

 

Det vart teke foto av flokken med digitalt kamera. Bilda vart såpass gode at det vart greitt å 

skilja ut kva som var kalv, simle og bukk. Dei beste bilda vart sende til NINA i Trondheim 

der fagfolk talde over og kom med attendemelding og resultat. 

Det vart funne ein fostringsflokk ved Nedre-Kupevatn. Kartref. 32V MP 253084. Kartblad 

1417 (1). I denne flokken var det: 96 simle/ungdyr, 7 bukkar (2 år og eldre) og 49 kalvar. 

Innafor søkeområdet vart det ikkje funne fleire fostringsflokkar. På ei snøfonn i Mårdalen var 

det liggeplassar etter ein mindre flokk. Denne vart det ikkje leita etter, då vi rekna med at det 

var flokken med ungbukk som har gått i dette området sidan i april månad.  

Etter totalteljinga i november 2008 vart det ut frå bilda rekna med at det skulle vera 120 

simle/ungdyr. I fostringsflokken som vart tald denne dagen var det 96 simle/ungdyr. Ut frå 

dette skulle det mangla 24 simle/ungdyr, men etter registreringar sist vinter kan det sjå ut til at 

tal bukk er noko høgare enn rekna med i stammen. Ut frå bilde er det ikkje lett å skilja 

ungbukk og simle, så her kan det nok vera litt feil. Sjølv om vi i vinter ikkje har funne daud 

rein, er det rimeleg å rekna litt svinn, noko vi og må ta med. Ut frå dette kan det vera nokre 

simler i tillegg som hadde kalva seint eller av andre grunnar ikkje var komne inn i 

fostringsflokkken. Men vi fann ikkje fleire denne teljedagen. Sikkert er det i alle fall at det var 

minst 49 levande årskalvar i Vest-Jotunheimen villreinstamme den 26. juni 2009. 



 
Fostringsflokken som inneheldt  96 simler/ungdyr, 7 ungbukkar og 49 kalvar. 

 

 

Oppsummering og oppfølging framover. 

 
Siste åra har simle/ungdyrflokkane i Vest-Jotunheimen halde seg i ytre deler av 

villreinområdet, vest for Krokadalen �± Seimsdalen. Dette har vore uheldig for dyra, då her er 

dårlegare vinterbeite og ikkje snøfenner att på ettersommaren. Når det var jakt, var det tydeleg 

å sjå skilnad i kondisjon på dyra som beita i ytre deler og bukkane som kom frå beita rundt 

Hurrungane. Dyra som gjekk i ytre deler hadde ikkje feittlag bak på ryggen, medan bukkane 

som kom frå Hurrungane var runde og gode med godt feittlag på bakparten. Kalv pr simle har 

vore låg, noko som kan skuldast den dårlege kondisjon på dyra. 

Denne vinteren har dette endra seg, mest alle dyra har trekt lenger nordaust i området og 

simle/ungdyr har halde seg på nordaust-sida av Feigedalen, og med det teke i bruk att beite 

dei brukte for ein del år tilbake. Dette var tidlegare kalvingsområde for reinstammen og det 

var det også sist vår. Dyra ser no ut til å vera i betre kondisjon og kalv pr simle er kome 

oppatt til nærmast det normale. 

Bukkane har følgt sitt gamle mønster med at dei så snart brunsten er over trekker 

nordaustover til området rundt Turtagrø og vert verande rundt Hurrungane til brunsten set 

innatt. 

Ein må håpa at simle/ungdyrflokkane vil halda fram med å trekka til dei deler av 

villreinområdet som til ei kvar tid har beste forholda for opphald og beite. Dette fører til at 

dyra får ein betre kondisjon og med det greier dei utfordringar dei møter for å berga seg i 

høgfjellet heile året. Vest-Jotunheimen villreinområde har gode nok forhold til at ein 

reinstamme skal trivast og veksa dersom dyra får koma til alle deler av området. Held 

utviklinga fram som  sist vinter, kan vi håpa på at nedgangen i stammen har snudd og vi kan 

med tida få tilbake ein berekraftig stamme. 


